
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

দ্বিতীয় খণ্ড-তৃতীয় সর্গ।
১০৭

ভাঙ্গিবে সহস্র খণ্ডে এই মহাদেশ,

শাসন,বিচার,ন্যায়,জ্ঞান,শিক্ষা,শিল্প,

সুখ,শান্তি,কৃষি আর বাণিজ্য,সকলি

যা’বে রসাতলে। বল যার দেশ তার

হইবে লোকের নীতি। ধন,মান,প্রাণ

রহিবে না নিরাপদ কাহার কখন।

তস্করে পুরিবে দেশ,বন্যজীবে আর।

নগর শ্মশান,পল্লী হইবে কানন।

দেশবাসী হবে শেষে পশুর সমান

শিক্ষা,শিল্প,বাণিজ্যের অভাবে কেবল।

সভ্যতা-আলোক,যা’তে দেশ সমুজ্জ্বল,

সে আলো নিভিয়া যা’বে ঘোর অন্ধকারে।

হয়ত অপর কোন বৈদেশিক জাতি

কাড়িয়া লইবে দেশ,অতীতে যেমন

কাড়িয়া লয়েছে তারা,করিবে শাসন

কঠিন নিগড়ে বাঁধি,ঘোর অত্যাচারে

এ সব ভেবেছ কিগো স্বদেশ হিতৈষী?

স্বদেশ হিতৈষী তুমি নহ কদাচন

কার্য্য,কিম্বা চিন্তা,কিম্বা হিন্দু আচরণে।

স্বদেশের শত্রু তুমি,তোমার দলের

পণ্ডিত সকল আর। মহান অনর্থ

সাধিতেছ তুমি,আর গুপ্ত সম্প্রদায়।

